
OSTEGUNA
2018/07/26 

6. urtea, 913. zenbakia
107,6 fm

www.ataria.eus
URTEKO HARPIDETZA KUOTA: 80 EURO

Santio eguna,
urteko egun
berezienetako
bat ospatu dute
Villabonan    

Oraindik ere hilaren 31a
bitartean nahi beste egun
dituzte festa egiteko
billabonatarrek //4-5

«Ez dirudi zerealak
egunero jaten zituztenik»
AMAIA ARRANZ 
ARKEOBOTANIKA

Duela 14.400 urteko ogiaren aztarnak arkitu ditu Jordanian, tolosarrak 
gidatutako taldeak; garia ereiten hasi aurretik ogia egiten zela frogatu dute // 6-7

Erraldoien kalejira, atzo. J. MIRANDA

ELDUABEREZKO IZAERA DUEN EGUZKI PRINTZEN AUZOA // 3



Itzea Urkizu Arsuaga Ikaztegieta

Kaleko hizkeran fantasia bat
izan liteke utopia, erreala ez den
hori. Alba Garmendia (Ikaztegie-
ta, 1992) lanean ari da, definizio
horrekin nahiz haragoko guztie-
kin, filosofia doktoretzako tesia
utopian gorpuzteko. «Utopiak
lurrera ekartzea» ona dela dio,
«errealak ez izan arren, balio di-
gutelako».
Zertan ari zara lanean?
Filosofian doktoretza egiten ari
naiz, bigarren urtean, eta utopia-
ren pentsamendua ikertzen ari
naiz. Ernst Bloch XX. mendeko
filosofoak asko idatzi zuen uto-
piaren inguruan eta, beraz, bere
pentsamendua beste bi egileren
pentsamenduarekin alderatu
nahi dut: Michael Hardt eta An-
tonio Negri..
Zergatik ikergai hori?
Unibertsitateko irakasle batek
Bloch-en pentsamendua azter-
tua zuen, baina alderdi mistikoa-
go batetik. Arreta ematen zidan,
baina ez nekien oso ondo nondik
tira. Informazio bila hasi nin-
tzen, eta hemen bukatu dut. 
Zuk nola definituko zenuke
utopia?

Oso galdera zaila da; doktoretza-
ko lehenengo bi urteak utopia
definitu nahian pasatu ditut, eta
ez dakit posible ote den. Baina
Lucy Sargissonen definizioa gus-
tatzen zait, esaten baitu, utopia
dela leku ona eta ez lekua, aldi
berean; azalpen etimologiko bat
da ia. Desio edo nahi dugun zer-
bait da utopia, baina, aldi bere-
an, ezinezkoa dena. Eta, tentsio
horretan, konpondu beharko li-
ratekeen gatazkak sortzen dira. 
Elkarrizketa batean aipatu be-
rri duzu, errazagoa dela etor-
kizun beltza ikustea, etorki-
zun perfektua ikustea baino.
Zergatik?
Askoz ere ohituago gaude horre-
tara. Uste dut tranpatxoa ere ba-
duela, errazagoa baitzaigu Black
Mirror telesailaren pareko etor-
kizun apokaliptikoa aurreikus-
tea: ikusita etorkizuna beltzagoa
dela, gaurkoa gehiago balora-
tzen dugu, eta iruditzen zaigu
ezin dugula iraultzarik egin. Ho-
rri lotuta, bada turismo beltza
deiturikoa: Auschwitz eta antze-
ko lekuak bisitatzeari deitzen
zaio. Joera dugu gure alderik ilu-
nena ezagutzeko, eta distopiak
bide horretatik doaz. 

Konformista izateko modu
bat da distopia?
Bai, utopia eta haren perfektuta-
suna beste mundu batekoak ba-
lira bezala ikusten baititugu. 
Aldi berean, ordea, utopia lor-
tzen saiatzen da gizakia.
Uste dut hortxe dagoela gakoa,
eta Sagrissonek ere horixe dio:
ezin dugu, baina nahi dugu, eta
hori da utopiaren ezaugarri na-
gusia. Bloch-ek, berriz, dio hori
jaiotzez dugun bultzada huma-
no bat dela: errealitatearen au-
rrean dugun inkonformismoa,
eta horri erantzun bat eman
nahia. Ez naiz ausartzen giza-na-
tura deifinitzen, baina uste dut
gugan badagoela hobetu nahia
pizten digun zerbait, indibidual-
ki nahiz kolektiboki. Ideal bat
baldin badaukagu, ezinezkoa
dela jakinda ere, beti lortzen
saiatzen gara. Adibidez, askata-
suna: erabatekoa ezin dugu lor-
tu, baina ahal dugun neurrian
askeago izaten saiatzen gara.
Mugimendu sozialak utopia-
tzat jotzea, esaterako, izan
daiteke kaltegarria?
Bloch-ek bi utopia mota bereiz-
ten zituen: abstraktua eta kon-
kretua. Abstraktua perfekzioa-
ren ideala da, azken helburua,
nolabait. Utopia konkretua, be-
rriz, egunez egun egin dezakegu-
na da. Mugimendu horiek azken
helburua ez dute lortu, baina
pauso bat emateko balio izan
dute. Beraz, horrelako adibideei
utopia dei diezaiekegu, baina,

kontuan izanda, utopia zehatzak
direla. 
Ona da utopiak izatea?
Baietz uste dut. Eta, gainera, as-
kotan, nahi gabe izaten ditugu
utopiak; ez diegu utopia deitzen,
baina beti izaten dugu proiektu
bat esku artean. Horiek guztiak
utopiak dira, eta uste dut kendu
egin behar zaiela «ezinezkoa da»
etiketa. 
Literaturak eta ikus-entzu-
nezkoek elikatzen dituzte
utopiak?
Erabat, eta lotura bereziki estua
dago literaturaren eta distopien
artean; telebistan ere asko garatu
den zerbait da. Utopiek nahiz
distopiek inspirazioa pizten di-
gutela uste dut. Zientzia fikzio-
an-eta utopia asko dago. Orwe-
llen 1984obra distopia bat da, eta
lan horretatik sortu zen Gran
Hermano telebista saioa. Asko
pentsarazi diezaguke eta, azken
finean, hausnarketa horiek ins-
pirazioa pizten digute. 
Zer nolakoa da doktoregaia-
ren egunerokoa?
Gogorra da eta, gure kasuan,
ondo antolatzea gakoa da. EHU-
ren Donostiako fakultatean ari
naiz doktoretza egiten, eta egu-
nero joan naiteke, nahi dudan
ordutegian, edo etxetik ere lan
egin dezaket. Nire egunerokoa,
finean, irakurtzea, oharrak jaso-
tzea, laburpenak egitea eta tesia-
ren gidoia osatzea eta aldatzea
da. 
Zure tesia edo ondorioak ma-

rrazten hasi zara, ala oraindik
goiz da?
Alde handia dago doktoregai ba-
tetik bestera baina, nahiz eta ha-
sieratik ideia bat edo norabide
bat izan, bibliografia irakurtzen
hasi, eta kontraesan eta zalan-
tzen zurrunbiloan sartzen zara.
Hasierako ideia asko aldatu dai-
teke edo, kontrara, prozesuak
zure ideia berretsi dezake. Nire
kasuan, hasieran ideia bat nuen,
eta orain hortxe-hortxe nago, za-
lantzan. Beste bi urte ditut aurre-
tik, ea nola bukatzen dudan.
Zein iritzi duzu azken urteo-
tan hezkuntzak letra eta hu-
manitate ikasketak zokora-
tzeko hartu duen bideaz?
Pena ematen dit, eta ez bakarrik
letretako ikasketak direlako.
Gaztetan, badirudi letretako
ikasketak hartu behar izaten di-
tugula, nota txarrak baldin badi-
tugu edo zientziatan txarrak bal-
din bagara. Eta gero konturatzen
zara, zehazki filosofiaren ka-
suan, alor guztietan dela garran-
tzitsua. Ekonomia, ingeniaritza
edo dena delakoa ikasita ere, fi-
losofiak beti eskaintzen du ikus-
pegi bat. Leku gehiagotan egon
beharko luke filosofiak.
Ikuspegi kritikoa garatzen la-
gun dezake, adibidez?
Bai. Pentsamendu kritikoan sa-
kontzen laguntzen du, batez ere,
eta norbere buruari perspektiba
pixka batekin begiratzen. Behar-
bada topiko bat izango da, baina,
adibidez, ingeniari bat patente
batekin lanean ari baldin bada,
filosofiak perspektibaz begira-
tzen lagunduko dio: patente hori
zertarako erabiliko duten edo
zein ondorio izan litzakeen, esa-
terako. Guztiaren konponbidea
ere ez du filosofiak, baina lagun-
du egiten du. 
Topikoak aipatu dituzu. Filo-
sofiaren inguruan topiko
asko al darabiltza gizarteak?
Beharbada bai. Jende askok pen-
tsatuko du filosofiak ez duela
ezertarako balio. Eta, letretako
doktoretzen inguruan ere asko-
tan esan izan didate: «Baina
zuen lana ez da lana, ezta? Iraku-
rri eta idatzi, beno...». 
Zure tesiaren gaiarekin buka-
tzeko: zein da zure utopia?
Ba, ez dakit. Esango nuke nire in-
guruan edo herrian ahal dudana
egitea dela nire utopia. Bloch-ek
ere esaten du, inoiz ez dugula ja-
kiten gure utopien forma zein
izango den. Nik ez dakit 200 urte
barru Ikaztegietak nolakoa izan
behar duen, ezin diot galdera ho-
rri erantzun, baina uste dut saia-
tzen garela, ahal den neurrian,
herria hobetzen. Ez dakit lortuko
dugun. 

I. URKIZU ARSUAGA

«Ideal bat baldin
badaukagu,
ezinezkoa dela
jakinda ere, lortzen
saiatzen gara»
ALBA GARMENDIA
FILOSOFIAN DOKTOREGAIA

02 ALEGIALDEA GIZARTEA 107.6 fm • www.ataria.eus 
OSTEGUNA, 2018ko uztailaren 26a



Eguzki printzen kaskoa
60 bat bizilagun ditu Elduak. Berrobi eta Elduain artean dago eta eskualdeko beste herrigune batzuk 
baino eskurago badago ere, oraindik ere nahiko ezezaguna dela diote bertako bizilagunek.

Rebeka Calvo Berastegi

B erastegira iritsi bai-
no lehenago dago
Eldua. Berrobi eta
Elduain artean da-
goen kaskoan dago
eta administratibo-

ki Berastegiko auzo bat bada ere,
bertakoek nortasun propioa
dute. 60 bat bizilagun dira gaur
egun, eta ATARIA horietako hiru-
kin bildu da: Xabier Jaka, Jon
Ezeiza eta Patxi Iriarte. «Goiko
auzoko eta paper fabrika inguru-
ko etxeek osatzen dute Eldua.
Garai bateko baserriak manten-
tzen dira, ez dira askoz ere gehia-
go egin», esan du Ezeizak. 
Elduan, beste hainbat tokitan

bezala, bizilagunak zahartzen
joan dira eta egun ez dago hau-
rrik ia. «Garai baten lau familia-
ren artean 45 ume zeuden, baina
gaur egun ia ez dago batere»,
esan du Iriartek. Hiru elduata-
rren aurreko belaunaldiaz ari
dira eta horren adierazle da,
1973. urte ingurura arte egon zela
eskola, plazan bertan. «Garai ba-
tean Elduara etortzen ziren El-
duaingo eta Berrobiko haurrak.
Irakaslea Doña Josefa zen, Mari-
mi Ugalde urtetan Irurako alkate
izandakoaren amona. Txomin
Garmendia, gure gurasoak...
Doña Josefarekin aritu ziren,
izango ziren 70 haurretik gora»,
esan du Ezeizak.
Elkarrizketan lasaitasuna hi-

tza azaldu da behin baino gehia-
gotan, hori baita Elduako ezau-
garrietako bat, lasaitasuna dela
nagusi. Beste hitzarik ere azaldu
da, auzolana. Elduarrek herria
egiteko baliatu zuten auzolana,
baina hori ere desagertzen joan
dela diote. «Giro polita zuen El-
duan, gogoan dut –dio Iriartek–
mutil koxkorra nintzenean artoa
egin behar bazen, bizilagunen
etxera joaten ginela eta auzola-
nean aritzen ginela. Baserriko la-
nak auzolanean egiten genituen
eta gure arteko sare hori osatzen
genuen. Bestearen etxera joate-
rakoan merienda ere jartzen zu-
ten. Etxekoak bakarrik egonez
gero, merienda sastarra egiten
genuen, baina gonbidatuekin
kunplitu behar. Giro polita sor-
tzen zen».
Ez da auzolanaren adibide ba-

karra, ondo gogoan dute ere
errepide nagusitik Elduara igo-
tzeko errepidea egin zenekoa:
«Garai batean auzolanak oso
ondo funtzionatzen zuen, bide-
ak konpontzen genituen, gehien
bat, eta errepidea ere horrela
egin zen. Aurtengo udazkenean
40 urte izango dira egin zela. Or-
dura arte hala moduzko bidea
zegoen. Gazte ginela joan ginen
errepide eske, eta azkenean erre-
pidea egiteko lurrak bizilagunek
eman behar izan zituzten, musu
truk, bakoitzak zegokion zatia
eman zuen, eta paper bakar bat
ere ez zen egin. Finantzaketa ere
herritarren esku geratu zen zati
batean; aldundiak %50a jarri
zuen, udaletxeak %25 eta beste
%25a herritarrek jarri zuten».

ESKOLA
Eskola bera eta plaza egiteko ere
elduarrek eutsi behar izan zioten
erronkari. «Plazako lursaila El-
duako gurasoek erositakoa da
eta eskola egin zuten bertan. Pla-
zan bertan belarra egon da urte
luzetan, 1990 urte inguruan ur-
banizatu zuten plaza, eta ondo-
ren, haur parkea jarri zuten»,
esan du Jakak. «Orduan ere en-
tzun behar! –jarraitu du Ezei-
zak– Plazako lanak egiterakoan

nuen». Naxinenean, paper fa-
brikaren ondoan, zegoen garai
batean zeuden bi tabernetako
bat, bestea Muxikan zegoen,
kaskoan. Eta aurretik Bikarioe-
txen ere egon zen taberna, «ez
taberna bakarrik, baita jatetxea
ere, ezkontzak eta egiten ziren
bertan».
Elduan Andremariak ospa-

tzen dituzte. Gaur egun herrita-
rrak biltzeko baliatzen dituzte
abuztuko jaiak, baina duela urte
batzuk kanpotar asko gertura-
tzen zen Elduara. «Egan eta Ake-
larre ekarri izan ditugu. Jende
asko etortzen zen. Herri guztia
egoten zen lanean Egan ordain-
tzeko. Bi kantina jartzen geni-
tuen eta bertan edaria eta ogitar-
tekoak saltzen genituen. Hori
ere auzolanean egiten genuen.
Eganek hasieran ez zuen etorri
nahi, baina gero konturatu zen
gu tartean egonda, giroa sortzen
zela eta etortzen hasi zen. Eldua,
Orexa, Hernialde, Leaburu eta
Baliarraingoak batera ibiltzen
ginen, 100 bat lagun igual, eta
ikusi zuten gu joaten baginen,
giroa sortzen genuela, arte gehi-
giegirik gabe, baina dantzan
ibiltzen ginela... 83an edo hasi-
ko ziren jaisten herri txikietako
jaiak, eta baita hemengoak ere».

GAZTEAK, BEHERA BEGIRA
Gaur egun garai bateko etxeak,
berrituak batzuk, daude Elduan,
eta kaskoa bera ez da gehiegi al-
datu. Gazte asko joan dira lana
edo dena delakoa medio, baina
seme-alabak eta bueltatzen di-
renean bertako lasaitasuna es-
kertzen dutela diote. «Hemengo 
lasaitasuna eskertzen dute, gus-
tura etortzen dira, baina bizimo-
dua behera begira egiten dute»,
dio Jakak. 
Kasko ederrean baitago Eldua

eta egutera da gainera: «Oso
egutera da eta mendiari balkoi
bat aterako balitzaio bezala da,
toki polita da. Ez da aldapa, zelai
samarra da. Eguzkia ateratzen
denetik sartzen den arte, bai
udan eta baita neguan ere, egun
guztian dago eguzkia, ordu asko.
Elduainekin konparatuta bi
ordu gehiago izango ditugu gu-
txienez. Orientazio ezin hobea
du, errekan laino itxia dagoene-
an, hemen eguzkia izaten dugu». 

Patxi Iriarte, Jon Ezeiza eta Xabier Jaka Bikarioetxe dotorea atzean dutela. R. C.

Eliza eta kanposantu propioak ditu Elduak. R. C.

Eldu guztiak ez du horrenbeste
balio!esaten ziguten».
Bizimodua aldatu dela dio hi-

rukoteak eta horretan autoek
zein telebistek eragina izan due-
la uste du Iriartek. «Arazoa da
autoarekin etxeraino sartzen ga-
rela eta pasaeran agurtu eta ki-
tto, ez gara elkarrekin egoten. 
Lehen herrian ibiltzen ginen,
kontuak egiten genituen, gana-
duarentzat jana ekarri zutela ai-
tzaki hartuta elkarrekin aritzen
ginen. Baina hori aldatzen joan
da. Baratzeko bueltan hitz egiten
dugu pixka bat, baina gutxi. He-
rriko giro hori kotxeek eta tele-
bistek izorratu dute. Lehen auto-

busean etortzen ginen, beheran
uzten zigun, eta hortik etxerako
bidea elkarrekin egiten genuen,
hizketan, orain kotxearekin
etxeraino sartzen gara, eta aka-
bo. Eta etxean telebista edo
egunkaria izanez gero, nahikoa.
Hori eta ordenagailuak...».

ELDUAKO LEHEN TELEBISTA
Telebista aipatuta Ezeizak gogo-
ratu du futbol mundialeko le-
hen partida Elduako lehen tele-
bistan ikusi zuela: «1976. urtea
zen eta Naxineneako sukaldean
ikusi nuen. Elduako lehen tele-
bista han zegoen, Ingalaterrak
jokatzen zuen, eta hantxe ikusi



Udal korporazioko kideek bisita egin zuten atzo goizean Santiago egoitzara; pozez hartu zituzten bertako egoiliarrek udal ordezkariak eta kontu kontari aritu ziren elkarrekin. J.M.

Jai egun handia
Villabonan Santio eguna ospatu zuten atzo eta ekitaldi
ugari egin zituzten, tartean, Oinkari dantza taldeak
gidatutako dantza soka egin zuten Erreboteko plazan

J. M. - M. I. Amasa-Villabona

Loatzo musika eskolako txistu
taldeak zabaldu zuen atzoko
eguna, kalez kale ohiturazko dia-
na joz. Goizean, udal ordezka-
riek bisita egin zuten Santiago
egoitzara eta bertan bizi diren 39

egoiliarrekin hitz batzuk truka-
tzeko aukera izan zuten.
Asteartean, jaien lehen egune-

an estreinekoz atera ziren lau
erraldoi berriak Villabonako ka-
leetara eta atzo ere herriko txo-
koak zeharkatu zituzten, etxeko
txikienen gozamenerako.

Eresargi Txiki abesbatzan ari-
tzen diren 25 gazteek berriz,
eguerdian egin zuten euren
emanaldia Berdura plazan. Due-
la hiru urte abiatu zuen aro be-
rria abesbatzak eta gaztetxoak
izen ematera animatu zituen zu-
zendariak. Euskal kantuz eta

hizkuntza ezberdinetan kanta-
tutakoekin osatu zuten erreper-
torioa. Gauean helduen txanda
izan zen, Puro Relajo taldekoe-
kin aritu baiziren Eresargikoak.
Arratsaldean, Oinkari dantza

taldearen eskutik Erreboteko
plazan, soka dantza egin zuten.
Udal ordezkari batzuk eta herri-
tarrek hartu zuten parte bertan.
Fleming herri eskolaren taberna
gunean, berriz, ur jolasak eta
toka txapelketa izan ziren. 

Erraldoi eta buruhandien Besamotza konpartsa eta Eresargi Txiki abesbatza izan ziren Santio eguneko goiza alaitu zuten eragileak. J.M.



Fleming herri eskolako kideek Erreboteko plazan jarri duten taberna-gunean ur jolasak izan ziren atzo arratsaldean. MIKEL IRAOLA

Oinkari dantza taldeak gidatuta eta ohiturari jarraituz, dantza soka izan zen Erreboteko plazan. Udal ordezkariek ere hartu zuten parte, herritarrekin batera, Santio eguneko ekitaldi nagusian. M.I.

Iñigo Terradillos

Ogiaren sorrera nekazaritzaren
ondoren kokatua izan da, baina
frogatu berri da gizakia laboran-
tzan hasi aurretik, 4.000 urte le-
henago behintzat, historian hain
oinarrizko izan den elikagaia
egiten zela. Amaia Arranz (Tolo-
sa, 1987) historialari eta arkeobo-
tanikak gidatutako ikerketak
erakutsi du orain arte aurkituta-
ko ogirik zaharrenak 14.400 urte
dituela. Kopenhageko (Dani-
marka) Unibertsitatearekin ari
da lanean tolosarra, eta Jorda-

nian kokatutako historiaurreko
Shubayqa aztarnategian egin
dute aurkikuntza. Proceedings of
the National Academy of Sciences
aldizkarian eman dute ikerketa-
ren berri. 
Orain arte pentsatzen zen ga-
ria ereiten hasi eta ondoren
etorri zela ogia. 
Beti lotu izan dugu ogia neolito-
ko nekazariekin, zerealak erei-
ten zituztenekin. Ekialde Hurbi-
leko ikerlari batzuk esan edo
planteatu izan dute ogia lehena-
gokoa izan zitekeela, baina ez ze-
goen horretarako frogarik. Guk

Jordaniako aztarnategian aurki-
tu dugunarekin ogia nekazaritza
baino 4.000 urte lehenago ela-
boratzen zela frogatzen da.
Indusketak egiten aritu zaren
lekuan, garai hartako etxe bat
izango zenean, aztarna orga-
niko asko topatu zenuten.
Tartean ogiaren arrastoak.
Zortzi metroko luzera duen ha-
rrizko eraikin nagusi bat duen
aztarnategia da. Metro bateko
diametroa duen sutondo handi
bat du erdian. Horren inguruan
animalia hezurrak eta landare
arrastoak topatu ditugu. Milaka.

Oso garrantzitsua da eta zorte
handia izan dugu, beste aztarna-
tegietan ez delako horrelako
kontserbazioa gertatzen. Zortea
izan dugu landareak oso ondo
kontserbatu direlako eta propor-
tzio oso handian.
Zer da zehazki aurkitu duzue-
na?
Esaterako, elikagaien arrastoak.
600 arrasto baino gehiago, eta
horietatik gure artikuluan 24
baino ez ditugu sartu. Ogiaren
forma edo itxura dute.  Oso txi-
kiak dira zentimetro batetik hi-
rura bitartekoak eta oso beltzak
eta porotsuak dira.
Nola da posible milaka urte-
tan mantentzea?
Materia organikoa edo landare-
ak, esaterako, egoera oso zeha-
tzetan kontserbatzen dira. Euro-
pa mailan ari bagara lanean, nor-
malean, ikaztuta agertuko
zaizkigu. Adibidez, Egipton ari
bagara guztiz lehortuta topatuko
dituzu landareak. Alaskan ari
bazara, aldiz, posible da izoztu-
tako materia organikoa topa-

tzea. Eta laku batean ari bazara
ere posible da materia organikoa
topatzea uraren azpian oxigeno-
rik behar ez duelako. Gure ka-
suan, elikagai arrasto hauek
ikaztuta azaldu dira. Txigorgailu
batean geratzen diren belztuta-
ko hondar horien antzekoak
dira. 
Mikroskopioan ikusi zenuten
zerealak zituztela oinarrian.
Bai. Bi gauza nagusi ikusten di-
tugu mikroskopioan. Alde bate-
tik, landare aztarna oso txikiak
ikusten ditugu, adibidez hazi ba-
ten geruzaren zati txikiak edo tu-
berkulu baten elementu anato-
miko ezberdinak. Bestetik, ele-
mentuaren oinarria ikus
daiteke. Kasu honetan, ikusi ge-
nuen oso porotsua zela; hori ger-
tatzen da irina urarekin fermen-
tatzean, gas edo burbuila txiki
batzuk sortzen direlako. Eta, az-
ken batean, horrek erakusten
digu ogia egiten zela. Beste elika-
gai bat prestatzen ariko bagina,
beste itxura bat izango luke. 
Artikuluan ondorioztatzen
duzue ogi lau bat egiten zute-
la, legamiarik gabea. Aurkitu-
tako arrastoetatik jakin du-
zue hori?
Zereal desberdinak jaten zituzte-
la ikusi dugu. Garia, garagarra
eta oloa batetik, espezie basatiak
ziren, etxekotu edo erein gabeak.
Bestetik, beste landare bat ere
aurkitu dugu, txufaren familia-
koa. Lakuetan bizi den landarea
da. Tuberkulu edo zain batzuk
ditu, eta hori jangarria da. Zain
horiek irina egiteko baliagarri di-
rela badakigu egin diren hainbat
ikerketei esker. Gainera, guk
geuk ere egin dugu irina landare
horrekin, Jordanian indusketa
egiten ari ginela beste aztarnate-
gi batean. Laku batera joan ginen
landare horren bila, eta prozesu
guztia egin genuen: landarea
garbitu, zain guzti horiek atera,
pisatu... eta irina egin genuen.
Oso erraza da. 
Zer helbururekin egin zenu-
ten prozesu hori?
Informazio asko lortzen duzu ga-
rai hartan egiten zutena errepro-
duzituz. Gauza askotaz kontura-
tzen zara. Arkeologia esperi-
mentala deitzen zaio horri eta
oso garrantzitsua da hori gara-
tzea. Izan ere, kasu honetan, his-
toriaurreko elikagaiei buruz ez
dakigu ezer. Hala, garai hartan
egiten zen modua erreproduzi-
tzen saiatzen gara, eta asko ikas-
ten da. Konturatu gara, esatera-
ko, tuberkulu hauekin, irina eta
ura uztartzean lortzen duzuna
ezin dela ondo manipulatu. Ezin
da masa bat egin, eta zerealen iri-
na batu behar zaio masa trinko
bat lortzeko.

Ali Shokaiteer laguntzaile jordaniarra eta Amaia Arranz arkeobotanika tolosarra, Jordaniako Shubaiqa aztarnategian.  JOE ROE

«Elikagaiek bizimoduaz 
asko erakutsi dezakete»
AMAIA ARRANZ
ARKEOBOTANIKA
Historialari eta arkeobotanika tolosarrak gidatu duen
ikerketak erakutsi du garia ereiten hasi aurretik ogia
egiten zela; duela 14.400 urteko ogiaren aztarnak
topatu dituzte Jordaniako Shubaiqa aztarnategian.

06 TOLOSA GIZARTEA 107.6 fm • www.ataria.eus 
OSTEGUNA, 2018ko uztailaren 26a



Dirudienez ogia ez zen ohikoa
euren elikaduran.
Guk ikusi duguna da garai har-
tan zerealak jaten zituztela, bai-
na, ez dirudi eguneroko zerbait
zirenik. Oso ehuneko txikian to-
patu ditugu, oso arrasto gutxi
izan dira. 65.000 arrastotik zere-
alak 100 hazi izan dira. Oso arra-
roa da, beraz, pentsatzea zerea-
lak eguneroko jaki zirela. Neoli-
toan, esaterako, topatu ahal
diren arrastoen %90 izaten dira
zerealak. Guk ondorioztatzen
dugu zerealak ez zirela egunero
jaten. Zergatik? Ez dakigu. Izan
daiteke ez zeudelako inguruan
eta aurkitzen zituztenean soilik
jaten zituztela. Badira ikerlari
batzuk esaten dutenak zerealak
elikagai berezi moduan zituzte-
la, eta horiek izan zirela nolabait
landareen laborantza bultzatu
zutenak. Ogia egiteko behar ho-
rrek bultzatu ahal izan zuela, ale-
gia, landareen laborantza eta
etxekotzea. Baina, hori urrun jo-
atea da. Guk egin dugun aurki-
kuntzarekin ezin dugu hori esan,
ez dugulako aztarna nahikorik
horretarako. Aztarna gehiago
ikertu behar ditugu eta frogatu
hori horrela den edo ez esateko.
Espero gabeko aurkikuntza
izan al da?
Lanean aritu garen aztarnate-
giak natufiarrenak dira. Beste
zonalde guztietan landareak oso
gaizki daude kontserbatuta eta
oso arrasto gutxi egoten dira. In-
dusten hasi ginen, eta sutondo
horiek topatu genituen, eta
65.000 arrasto baino gehiago
aurkitu genituen. Hainbeste
arrasto topatuta, ni txoratzen
nengoen.
Hori ikaragarria izango da
zuentzat, ezta?
Bai. Sekulako informazioa esku-
ratu daiteke horrekin guztiare-
kin. Badirudi ezetz, baina zerea-
lak eta, oro har, landareak elika-
gai moduan zituztela ikusteak
informazio ugari ematen du ga-
rai hartako bizimoduaz. Arkeo-
logook garrantzi handia ematen

diegu azpiegiturei, eta eraikun-
tzak, etxolak eta horrelakoak in-
dusten ditugu, eta bai, oso ga-
rrantzitsua da hori, baina, landa-
reak bigarren mailako bezala
utzi ditugu, eta nire ustez ikara-
garri ikasi dezakegu horiek iker-
tuz. 
Kontua da arkeologian elika-

gaien arrastoak ez direla ikertu.
Ez dago disziplinarik, ez dago ia
horretan berezituta dagoen jen-
derik. Harrizko elementuetan
edota gizaki eta animalien hezu-
rretan berezitutakoak badaude,
baina, elikagaietan ez, beraz, ez
dago arlo horretako ikerketarik.
Arazoa da elikagai arrastoak,
orokorrean, alboratuak izan di-
rela, eta horregatik beste aztar-
nategietan ere ez dira aurkitu.
Baina, hor daude. Ni ziur nago
aztarnategi gehienetan aurkitu
ditzakegula. Esfortzu berezi bat
egin behar da horiek errekonozi-
tu eta ikertzeko.
Behin aztarna horiek topatu-
ta, zein izaten da jarraitu be-
harreko prozedura?
Normalean, aztarnategia indus-
ten duzu eta lagin asko hartzen
dituzu. Gure kasuan, aztarnate-

gian prozesatu behar ditugu.
Izan ere, lagin arkeobotanikoak,
hau da, landareak lortzeko lagi-
nak lur artean aurkitzen ditugu.
Lurra uretan sartzen dugu, eta
ikaztuta dauden zatiak gainera
igotzen dira, eta horrela jasotzen
ditugu. Hori indusketan ari gare-

nean egiten dugu. Behin ikaztu-
tako landare guztiak jasota, labo-
rategira joaten gara, eta bertan,
mikroskopioak eta konparaketa-
rako landareak eta landareen
atlasak erabiliz egiten dugu iker-
keta. 
Topatutako milaka aztarna
horiek aurkikuntza gehiago
eman al dezakete?
Nik uste dut baietz. Oraindik 350
lagin baino gehiago ditut, eta ho-
rietatik hamalau baino ez ditut
ikertu. Beraz, horiek guztiak
ikertuta, auskalo zer aurkitu de-
zakegun. Aztarnategia ondo

ikertzeko denbora asko behar
da. Asko industen dugu, eta gero
ahaztu egiten zaigu ikerkuntza
prozesu handi bat datorrela ho-
rren atzetik. Ikerketa hauek au-
rrera eramatea urte askotako
lana izaten da. 
Zuen aurkikuntzak frogatu
du duela 14.400 urte ogia ela-
boratzen zela. ‘Proceding of
the National Academy of
Sciences’ aldizkarian argita-
ratu duzue ikerketa eta oihar-
tzun handia izan du.
Sekulakoa izan da. Oso aldizkari
garrantzitsua da, eta ikerketaz
interesaturik leku askotatik dei-
tu digute . Ez genuen uste horre-
lako oihartzuna izango zuenik.
Jendeari oso interesgarria irudi-
tu zaio ikerketa, eta horrek asko
animatzen zaitu lanean jarrai-
tzeko. Ikerketa ez da mundu
erraza eta ondo dago tarteka ho-
rrelako zerbait lortu eta aurrera
jarraitzeko indarrak hartzea. 
Zuretzat pertsonalki zer su-
posatu du aurkikuntza ho-
nek?
Poz eta lorpen handia. Elikagai
arrastoak arkeologian albora-
tuak edo ahaztuak izan dira, eta
gure aurkikuntzek duten garran-
tzia nabarmentzen du. Aztarna
txiki hauek ikertzea oso garran-
tzitsua dela agerian geratzen da,
eta nik uste dut beste aztarnate-
gietan orain hasiko direla aztar-
na hauek bilatzen. Hori oso posi-
tiboa da. Hezur bat, silex zati bat
edo zeramika arrasto batek izan
dezakeen garrantzi berdina
eman behar zaio landare arrasto
bati, eta horretan egin dugun ar-
tikuluak asko lagunduko du.
Orain Iranen zaude lanean.
Zer lan egiten ari zara bertan?
Neolito garaiko aztarnategi bat
lantzen ari gara. 70 hamarkadan
industu zen, eta ahuntzaren
etxekotze zaharrenetarikoa du.
Metodologia berri batekin itzuli
gara, zehatz mehatz ikusteko
etxekotze hori nola eta noiz ger-
tatu zen. Indusketaren arrazoi
nagusia hori den arren, artzain

hauek landareekin zuten harre-
mana ere ikertu nahi dut, alegia,
nahiz eta artzainak izan ea lan-
dareak landatzen ote zituzten.
Danimarkan diru asko inber-
titzen dela ikerketan kontatu
zenigun duela hiru urte zure-
kin hitz egin genuenean, eta
Euskal Herrian oso zaila dela
gisa honetako ikerketa proiek-
tuak aurrera ateratzea. Aldatu
al da egoera geroztik?
Ez. Euskal Herriko unibertsitate-
an dagoen jendearekin hitz egi-
ten dudanean oso ilun ikusten
dute etorkizuna, bai ikasleek bai
eta irakasleek ere. Pena handia
ematen du, izan ere, balio handi-
ko jende ugari dago jarraitzeko
aukerarik ikusten ez duena.

Nahiz eta doktoregoa izan beste
gradu batzuk egin beharko dituz-
te lanerako, eta hori penagarria
da. Dirua botatzen ari garela iru-
ditzen zait. Esfortzu handia eta
diru asko jartzen da doktorego te-
sietan, baina, geroari ez zaio begi-
ratzen. Kanpora jotzeko, kanpo-
an trebatzeko, bidaiatzeko... be-
zalako gauza politak esaten
dizkizute, baina, gero itzultzea ez
da batere erraza izaten. Ikerketa
munduan jendea oso erreta
dago, eta gazteak oso gaizki ari
dira pasatzen.
Zu momentuz Kopenhagen ja-
rraitzeko asmoz?
Euskal Herrira bueltatzerik lor-
tzen ez dudalako nago bertan.
Ikerlariok proiektuak eskatzen ja-
rraitu behar dugu lanean segitze-
ko, eta momentuz beste bi urte
baditut Kopenhagen jarraitzeko.
Hortik aurrera ez dakit zer gerta-
tuko den. Sakrifizio asko egin be-
har diren bide luzea da hau, eta
ahal dugun arte jarraituko dugu
borrokatzen.

«Gure aurkikuntzaren
ondorioz elikagai
arrastoak hasiko dira
bilatzen beste
aztarnategietan»

«Balio handia duen
jende asko dago
jarraitzeko aukerarik
ikusten ez duena;
penagarria da»

Jordaniako Shubaiqa aztarnategiaren irudi bat.  ALEXIS PANTOS

OSTEGUNA 26
AGENDA

Deialdiak

Amasa-Villabona.Santio festak.
Santa Ana eguna. Gazteen eta
Erretirodunen Eguna.09:00.Diana,
Loatzo musika eskolako Jeronimo
dultzaina taldeak alaituta. 10:00.
Toka txapelketa, Salbadora erretira-
tuen etxearen eskutik, Olaederra
kiroldegiaren ondoan. 11:00. Patata
tortilla lehiaketa, 11 eta 17 urte arte-
koentzat, Txermingo ikastolan.
11:00.Erretiratuen eta kultura ikas-
taroetako ikasleen esku-lanen eta
margoen erakusketa Berdura pla-
zan. 12:30. Buruhandi, ipotx eta
erraldoien kalejira, Loatzo musika
eskolako txistu taldeak alaituta.
14:00. Erretirodunen bazkaria eta
ondoren dantzaldia Ostolaza eta
Narbaiza trikitilariekin Txermingo
ikastolan. 16:15. Zunba klase herri-
koia Txistulari plazan. 16:30. Bola ti-
raldia haurrentzat, Behar Zana el-
karteko Bola taldearen eskutik, Ola-
ederrako bolatokian. 17:30. Haur
parkea Arroan: Slide, ohe elastikoak,
Spiderman txirrista, puzgarriak... 
18:00. Cycling mini-maratoia, Txis-

tulari plazan. 19:00. Gaztetxoen fut-
bitoko finala, Erreboteko plazan.
00.00. Kontzertua Liher eta Bihoz-
kada taldeekin, Erreboteko plazan. 
Onddo gazte asanbladaren egita-
raua:11:00. Erreka jaitsiera hasteko
Gaztetxean elkartuko dira. Arane-
rrekatik kiroldegiko zubira bitarteko
bidea egingo dute. 14:30. Gazte ba-
rrikotea Onddo plazan. Mozorroa:
marrazki bizidunak. Ondoren. Or-
kresta elektrotxaranga. Gauean ze-
har Little Martin Selektah. 
Fleming Herri Eskolaren taberna-
gunea:19:00.Entzierroa haurren-
tzat karretoi zezenekin. 19:00.Pin-
txo potea DJ Lambrellak girotua
80ko eta 90eko hamarkadako eta
gaur egungo musikarekin.

28 KANALA
13:30. Gaurkoan Tolosaldetik.
16:30.Ur eta lur.
17:30. Gaurkoan Tolosaldetik.
20:00. Tolosako Udaleko uztaileko
Osoko Bilkura Zuzenean.
21:30. Gaurkoan Tolosaldetik.
22:00. Ikusi Irratia. 
23:00. Umeen eguna Azpeitian.
23:30.Gaurkoan Tolosaldetik.

ATARIA IRRATIA
107.6FM

ZORION AGURRAK

Zorionak

Eutsi gogor Oskar. Zurekin gaude. Besarkada haundi bat.

Zorionak Peru!
Gaur lau urte. 

Zorionak ama eta amatxoren 
partez.Muxu haundi bat.

Urte askotako
Ondo-ondo pasa gaurko eguna 
eta baita indotxinan ere! Gogoratu
ekarri beharreko tximinoaz! Eta

kontuz mozkitoekin!

ATARIA IRRATIA
Egun guztian zehar 
euskal musika.

FARMAZIAK

Gaur

TOLOSA.Egunekoa.
Bronte, C. 
Korreo kalea, 20. 
Telefonoa: 943 67 60 13.
Gauekoa.
Morant, R. 
Zabalarreta lorategiak, 1. 
Telefonoa: 943 67 38 49.

Zorionak Inazio!
Patroiaren egunean eta bulegoko
bakardadean, ondo ospatu eguna!

Oporretatik bueltan 
hamaiketakoa nahi dugu! Sin falta!

SARIA,
ALTZORA
Intxurre Futbol Taldeak, 
urtero egin ohi du urte sasoi
honetan zozketa berezia, eta
aurtengo zenbaki sariduna
6.661a izan da. Altzoko Iker
Zubeldiak saldu du. Irudian,
Juan Mari eta Ander Zubel-
dia altzotarrak saria jaso-
tzen, Intxurreko arduraduna
den Patxi Renobalesen 
eskutik ATARIA

EGURALDIA

IKER IBARLUZEA

Gaur.Eguna txukun hasiko
dugu, baina orduek aurrera

egin ahala egoera moteldu egingo
da. Lehen zatian hodeiak eta ostar-
teak izango dira, ostarteak nagusi-
tuz. Nahiz eta ipar-mendebaldeko
haizea ibili, giro beroa izango dugu.
Tenperatura: 25-27º.  Arratsaldean
ordea, haizeak indarra hartuko du,
horren eraginez zerua estalita gera-
tuz. Azken orduetan ezin da bazter-
tu euri langar pixka bat egin edo bar-
nealdetik ekaitzen bat sartzea. a 

Bihar.Antzeko giroa izango
dugu. Berriz ere ipar-men-
debaldeko haizea izango

dugu eta horrekin hodeiak nagusi-
tuko dira, batez ere, goizean, eta euri
langar pixka bat egingo du. Arratsal-
dean ostartetxo batzuk zabalduko
dira eta giro argiagoa izango dugu.
Tenperaturak zertxobait galduko du,
baina balio beroetan jarraituko du,
eta eguneko erdiko orduetan 24-26
gradutan errendituko da.

TOLOSALDEKOATARIAk ez du 
bere gain hartzen egunkarian 
adierazitako esanen eta iritzien
erantzukizunik.


